
Fréttatilkynning
Neytendastofa hlýtur faggildingu bresku faggildingarstofunnar

Á myndinni eru forstjóri og starfsmenn mælifræðisviðs Neytendastofu, talið frá vinstri: Gísli Friðgeirsson, Guðmundur Árnason, Tryggvi Axelsson forstjóri, Peter Harrison, sérfræðingur frá bresku faggildingarstofunni UKAS, og Jóhannes Einarsson við afhendingu á faggildingarskírteini UKAS.
Neytendastofa hefur hlotið faggildingu frá bresku faggildingarstofunni (UKAS) um alþjóðlega hæfni hennar til þess að kvarða ýmis mælitæki fyrir viðskiptavini kvörðunarþjónustu Neytendastofu. Neytendastofa varðveitir landsmæligrunna og í því sambandi starfrækir hún kvörðunarþjónustu fyrir margvísleg mælitæki svo sem vogir og hitamæla. Ýmiss konar mælitæki verður að kvarða með reglulegu millibili, annaðhvort vegna ákvæða í lögum eða til þess að uppfylla gæðakröfur sem fyrirtæki á einkamarkaði verða eða setja sér að uppfylla. Framangreind faggilding á kvörðunarþjónustu Neytendastofu er gerð eftir staðlinum ÍST EN ISO 17025:2005 um kvörðunarstofur sem er einnig í samræmi við ÍST EN 9001:2000 um gæðastjórnunarkerfi. 

Faggilding kvörðunarþjónustu Neytendastofu nær til kvörðunar á ósjálfvirkum vogum með F1 lóðum og F1 lóða frá 1 mg til 20 kg. Faggildingin tekur einnig til ósjálfvirkra voga með M1 lóðum og M1 lóða sem geta verið allt að 500 kg að þyngd. Faggilding á framangreindum sviðum tryggir að unnt er að kvarða hér á landi, með alþjóðlega viðurkenndum hætti, nákvæmar vogir sem notaðar eru m.a. á rannsóknastofum hjá einkaaðilum eða opinberum stofnunum. Faggilding Neytendastofu tekur með sama hætti einnig til kvörðunar á ósjálfvirkum vogum sem notaðar eru í framleiðsluiðnaði eða við lögbundið eftirlit hér á landi, t.d. til að löggilda hafnarvogir. Loks hefur kvörðunarþjónustan fengið faggildingu í kvörðun hitamæla frá –80°C til +550°C hita en slíkar kvarðanir eru mikilvægar til að tryggja að kröfum um rétt hitastig á framleiðsluvörum af ýmsu tagi sé fullnægt.
Neytendastofa fagnar því að nú er í fyrsta sinn unnt að veita alþjóðlega viðurkenndar kvarðanir á framangreindum mælitækjum hér á landi. Alþjóðleg viðskipti gera í síauknum mæli ráð fyrir að aðferðum gæðastjórnunar sé beitt jafnt hjá framleiðendum sem og rannsóknastofum sem starfa í þágu atvinnulífsins. 

Aðgangur að góðri og hagkvæmri kvörðunarþjónustu hér á landi er afar brýnn fyrir íslenskt atvinnulíf og stjórnvöld, sem gera kröfur til þess að við mælifræðilegt eftirlit innan fyrirtækja eða í þágu almennings sé byggt á faggiltum aðferðum við kvörðun mælitækja. Að auki kvarðar Neytendastofa þrýstimæla, átaksmæla, fjölmæla, mæliker, rennimál, mæliúr og smámæla. Stefna Neytendastofu er að kvarðanir á brýnustu hagsmunasviðum íslensks atvinnulífs séu ávallt viðurkenndar með faggildingu.

